
Ganga Kavacham Divyamangala

ગઙ્ગાકવચમ્  દિવ્યમઙ્ગલાખ્યમ્

॥ શ્રીગણેશાય નમઃ॥
ઋષય ઊચુઃ –
ભગવન્! સર્વધર્મજ્ઞ! સર્વશાસ્ત્રવિશારદ! ।
શ્રીગઙ્ગાયાસ્તુ  કવચં બ્રૂહિ નો વદતાં વર! ॥ ૧॥
ગુપ્તં સહસ્રનામાખ્યં સ્તોત્રં પરમપાવનમ્ ।
ઇદાનીં  શ્રોતુમિચ્છામિ ગઙ્ગાયાઃ  કવચં શુભમ્॥ ૨॥
યસ્ય શ્રવણમાત્રેણ ગઙ્ગાદેવી  પ્રસીદતિ ।
પાપાનિ ચ વિલીયન્તે વર્ધન્તે ધનસમ્પદઃ॥ ૩॥
સનત્કુમાર ઉવાચ –

શ‍ૃણુધ્વં મુનયઃ સર્વે ગુહ્યાદ્ગુહ્યતરં પરમ્ ।
જાહ્નવ્યા દિવ્યકવચં ભુક્તિમુક્તિફલપ્રદમ્॥ ૪॥
ૐઅસ્ય શ્રીગઙ્ગાકવચમન્ત્રસ્ય  શ્રીસદાશિવ ઋષિરનુષ્ટુપ્ છન્દઃ
સંસારતારિણી શ્રીગઙ્ગા  દેવતા શ્રી બીજં ગં શક્તિઃ ગામિતિ કીલકં
મમ સકલપાપક્ષયપૂર્વકં મોક્ષસાધને જપે વિનયોગઃ॥
અથ ધ્યાનં પ્રવક્ષ્યામિ ગઙ્ગાયાઃ  સુરદુર્લભમ્ ।
યત્ કૃત્વા  મુનયઃ સમ્યક્ પરાં સિદ્ધિમિતો ગતાઃ॥ ૬॥
નેત્રત્રયોદ્ભાસિતચારુદેહાં શ્વેતામ્બરાં ચન્દ્રકલાત્મિકાં ચ ।
માણિક્યમુક્તાફલભૂષિતાઙ્ગી  શ્વેતાતપત્રાં કરુણારસાર્દ્રામ્॥ ૭॥
સૂર્યેન્દુકોટિદ્યુતિમઙ્ગનાભિઃ  સચામરાભિઃ પરિવીજ્યમાનામ્ ।
ચતુર્ભુજાં હસ્તચતુષ્ટયેન વરાભયે પદ્મયુગં દધાનામ્॥ ૮॥
દિવ્યાનુલેપેન વિભૂષિતાઙ્ગી  દિવ્યાં દધાનાં સ્રજમાદિશક્તિમ્ ।
સુરૈરનેકૈરૃષિભિશ્ચ દિવ્યૈર્નિષેવ્યમાનામુપચારયોગૈઃ  ॥ ૯॥

નાનાવિધાન્પાતકિનઃ પ્રપત્રાન્ સન્તારયન્તી કરુણાદૃશાર્દ્રામ્ ।
ધ્યાયેદિમાં પૂર્ણશશાંઙ્કશુભ્રાં નદૈર્નદીભિઃ પરિસેવ્યમાનામ્॥ ૧૦॥
એવં ધ્યાત્વા મહાદેવી ગઙ્ગાં  ત્રિભુવનેશ્વરીમ્ ।
જપેન્મન્ત્રં મહાદેવ્યાસ્તસ્યોદ્ધારો નિરૂપ્યતે॥ ૧૧॥
પ્રણવો વાગ્ભવં માયા કામબીજં નમઃ પદમ્ ।
ભગવત્યમ્બિકે અમ્બાલિકે પદમથોદ્ધરેત્॥ ૧૨॥
મહામાલિનિ તસ્યાન્ત એહ્યોહિ પદમુદ્ધરેત્ ।
અશેષતીર્થાલવાલે માયાલક્ષ્મીર્મનોભવઃ॥ ૧૩॥
તતઃ શિવજટાજૂટાધિરૂઢે પદમુદ્ધરેત્ ।
ગઙ્ગે  ગઙ્ગામ્બિકે  સ્વાહા મનુર્દ્વિકરણાક્ષરઃ  ॥ ૧૪॥
સર્વસમ્પત્પ્રદઃ સર્વપાતકૌઘવિનાશનઃ ।
સર્વકલ્યાણનિલયો ગઙ્ગાસાન્નિધ્યકારકઃ ॥ ૧૫॥
એતસ્ય મન્ત્રરાજસ્ય મહાદેવ ઋષિઃ સ્વયમ્ ।
વિરાટ્ છન્દઃ સ્મૃતં દેવી જાહ્નવી દેવતા સ્વયમ્॥ ૧૬॥
તારો બીજં વાગ્ભવં ચ શક્તિર્માયા ચ કીલકમ્ ।
તારકં કામબીજં ચ મુક્તૌ ચ વિનિયોગકઃ॥ ૧૭॥
કુર્યાત્ ષડંઙ્ગ  મન્ત્રં સ્વમાયયા પ્રણવાદ્યયા ।
ષડ્દીર્ઘભિનયાત્પશ્ચાજ્જપેન્મન્ન્ત્રં શતાષ્ટકમ્॥ ૧૮॥
તતસ્તુ કવચં દેવ્યાઃ પઠેત્ સર્વાર્થસિદ્ધયે ।
તદહં સંપ્રવક્ષ્યામિ શ‍ૃણુધ્વં મુનિપુઙ્ગવાઃ ॥ ૧૯॥
પ્રાચ્યાં શ્રીજાહ્નવી પાતુ યામ્યાં ગઙ્ગા  સદાઽવતુ ।
ભીષ્મસૂઃ પશ્ચિમાયાં મે ઉદીચ્યાં સુરનિમ્નગા॥ ૨૦॥
ભાગીરથ્યગ્નિકોણે માં ત્રિસ્રોતાઃ પાતુ નૈરૃતે ।
વાયવ્યે માં શ્વેતવાસા ઈશાને ત્રિપથસ્થિતા॥ ૨૧॥
બ્રહ્મગઙ્ગા  ચોર્ધ્દ્વદેશમધઃ પાતાલજાહ્નવી ।
દિગ્વિદિક્પ્રાન્તરાલે માં ગઙ્ગા  સ્વર્ગગતાઽવતુ॥ ૨૨॥
હૃદસ્તે પાતુ મે કેશાનભયં મે શિરોઽવતુ ।
ભાલં મે કમલં પાતુ ધ્રુવૌ ચન્દ્રકલાઽવતુ॥

નેત્રે પાતુ જગદ્ધાત્રી મમોષ્ઠં વિજયાઽવતુ ।
વિષ્ણુઃ પદ્મધરં પાતુ શ્રોત્રે પાતુ સુદર્શના॥ ૨૩॥
મન્દાકિની દન્તપઙ્ક્તિં   સ્વર્ગગાગણ્ડયુગ્મકમ્ ।
સુધાજલા પાતુ જિહ્વાં વાણી પાતુ મુખં મમ॥ ૨૪॥
તોતલા તાલુદેશં મે ચિબુકં સર્વમઙ્ગલા  ।
મન્દાકિની વક્ત્રવૃત્તં વ્યોમ-ગઙ્ગાજલં  મમ॥ ૨૫॥
કૃકોટિકાં કલ્મષઘ્ની સ્કન્ધયોઃ સુરનિમ્નગા ।
કૌર્મી પાતુ ભુજદ્વન્દ્વં પાણ્યોઃ ફલકમીશ્વરી॥ ૨૬॥
કરાઙ્ગુલીઃ  પાતુ ચાન્દ્રી નખાનાકાશચન્દ્રિકા ।
સૂર્યમણ્ડલગા પાતુ કક્ષાં સાગરતારિણી॥ ૨૭॥
વક્ષઃસ્થલં પાતુ નિત્યં દેવી મેઽલકનન્દિકા ।
હૃદયં પાતુ ચક્ષુમેં સીતા પાતૂદરં મમ॥ ૨૮॥
પાર્શ્વયોઃ પર્વતદ્રાવા સ્તનૌ સોમેશ્વરી તથા ।
જગદુદ્ધારિણી નાભિં  પૃષ્ટં મકરવાહના॥ ૨૯॥
વિષ્ણુશક્તિઃ કટિં  પાતુ સ્ફિચૌ પાતુ દયામ્બુધિઃ ।
વિષ્ણુ પાદાબ્જસમ્ભૂતા ગુહ્યં મે પરિરક્ષતુ॥ ૩૦॥
કૃપાકોમલગાત્રી સા મૂલાધારં મમાવતુ ।
સ્વાધિષ્ઠાનં પાતુ નિત્યં પાપાદથ દવાનલા॥ ૩૧॥
પાયાન્મે મણિપૂરં સા શાન્તનોઃ સુખવર્ધિની   ।
અનાહતં સદા પાયાદ્ ભગીરથનિષેવિતા॥ ૩૨॥
વિશુદ્ધચક્રં મે પાતુ વશિષ્ઠોપાસિતામ્બિકા ।
આજ્ઞાચક્રં મમ પ્રીત્યા વિશ્વામિત્રાર્ચિતાઽવતુ  ॥ ૩૩॥
બ્રહ્મરન્ધ્રં સદા પાતુ સ્રવત્પીયૂષમન્દિરમ્ ।
સ્વયમ્ભૂલિઙ્ગિની  લિઙ્ગં  કુણ્ડલી પરદેવતા॥ ૩૪॥
પતિતોદ્ધારિણી પાતુ જઠરં શઙ્કરપ્રિયા ।
જટાલઙ્કારિણી શમ્ભોરુરૂયુગ્મં મમાવતુ॥ ૩૫॥
જાનૂ મૃડાની મે પાતુ જઙ્ઘે  પાતુ જગત્પ્રસૂઃ ।

લાવણ્યશેવધિઃ પાતુ ગુલ્ફો ગગનમેખલા॥ ૩૬॥
મત્સ્યકક્ષપહંસાલિરાજિતા પાતુ પાદયોઃ ।
પાદાંઙ્ગુલીઃ  પાતુ નિત્યં નિશ્રેણી સમનોહરે॥ ૩૭॥
રસાસૃઙ્માંસમેદાંસિ પાતુ મે ભવતારિણી ।
મનોબુદ્ધિમહન્તાં મે પાતુ નારાયણી સદા॥ ૩૮॥
આયુઃ કલ્યાણદા પાતુ વયો રક્ષતુ વૈષ્ણવી ।
ભાર્યાં વૃદ્ધિકરી પાતુ પુત્રાન્ વંશકરી મમ॥ ૩૯॥
ગૃહં રક્ષતુ લક્ષ્મી મેં પાતુ ક્ષેત્રં શિવપ્રિયા ।
ધર્મકર્ત્રી યશઃ પાતુ ધર્મં પાતુ મનઃસ્વિની॥ ૪૦॥
કુલં કુલેશી મે પાતુ સદ્ગતિં  પાતુ સદ્ગતિઃ ।
જલે સ્થલેઽનલેઽરણ્યે પાતાલે રણસઙ્કટે ॥ ૪૧॥
દુર્ગે ગૃહે જગન્નાથા પાતુ સર્વનદીશ્વરી ।
અગ્રતઃ પાતુ ગઙ્ગોર્ધ્વં  પાતુ ગઙ્ગા  ચ પાર્શ્વયોઃ॥ ૪૨॥
ગઙ્ગૈવ  પૃષ્ઠતઃ પાતુ તથાધઃ પાતુ મે વપુઃ ।
ઇતીદં કવચં દિવ્યં ગઙ્ગાયાઃ  પરમાદ્ભુતમ્॥ ૪૩॥
ઋષયઃ કથિતં સાક્ષાન્મહાપાતકનાશનમ્ ।
એકકાલં દ્વિકાલં વા ત્રિકાલં યઃ સદા પઠેત્॥ ૪૪॥
ગઙ્ગાયાઃ  શ્રાવયેદ્વાપિ તસ્ય પાપં પ્રણશ્યતિ ।
વર્ધન્તે સમ્પદઃ સર્વાઃ સમ્પદ્યન્તે મનોરથાઃ॥ ૪૫॥
જાયતે સિદ્ધયોઽષ્ટૌ ચ નશ્યન્તિ વિપદઃ ક્ષણાત્ ।
કુષ્ઠાત્ પ્રમુચ્યતે કુષ્ઠી વ્યાધિભ્યશ્ચાપિ મુચ્યતે॥ ૪૬॥
નિર્મલં સ્યાન્મનસ્તસ્ય વિશુદ્ધં સ્ફટિકોપમમ્ ।
યસ્ય યસ્ય ચ દેવસ્ય ક્રિયતે પૂજનં જપઃ॥ ૪૭॥
તસ્ય તસ્ય પ્રસાદં સા ગઙ્ગાદેવી  પ્રયચ્છતિ ।
પાતકાનામનેકાનાં પ્રાયશ્ચિત્તં ચિકીર્ષુણા॥ ૪૮॥
પઠનીયં તુ ગઙ્ગાયાઃ  કવચં પાતકાપહમ્ ।
ગઙ્ગામાહાત્મ્યવિણ્મન્ત્રી  ગઙ્ગા -કવચમભ્યસેત્॥ ૪૯॥

સ સ્નાતઃ સર્વતીર્થેષુ સર્વયજ્ઞેષુ દીક્ષિતઃ ।
સર્વાણિ તેન દાનાનિ દત્તાનિ મુનિપુઙ્ગવાઃ ॥ ૫૦॥
શ્રીવિષ્ણુસ્તોષિતસ્તેન તોષિતસ્તેન શઙ્કરઃ ।
અર્ઘ્યદાનેન સન્તુષ્ટઃ કૃતસ્તેન દિવાકરઃ॥ ૫૨॥
તસ્ય પાપાનિ નશ્યન્તિ મહાન્ત્યપિ ન સંશયઃ ।
નાભિમાત્રે જલે સ્થિત્વા યો ગઙ્ગાકવચં  પઠેત્॥ ૫૩॥
સ સ્વપ્ને પશ્યતિ ક્ષિપ્રં જાહ્નવી પુરતઃ સ્થિતામ્ ।
ઇદં કવચમજ્ઞાત્વા ગઙ્ગામન્ત્રં  જપેન્નરઃ॥ ૫૪॥
સર્વવિઘ્નૈઃ સ બાધ્યઃ સ્યાદ્વ્યાઘ્રૈર્મૃગંશિશુર્યથા ।
ગઙ્ગા  ગઙ્ગેતિ  યો બ્રૂયાદ્ યોજનાનાં શતૈરપિ ।
મુચ્યતે સર્વપાપેભ્યો હરિસાયુજ્યમાપ્નુયાત્॥ ૫૫॥
ઇદં ગઙ્ગાજલે  સ્થિત્વા કવચં યઃ સકૃજ્જપેત્ ।
ભૂતપ્રેતપિશાચાદિબાધાભ્યો મુચ્યતે ક્ષણાત્॥ ૫૬॥
પિતરસ્તૃપ્તિમાયાન્તિ કવચસ્યાસ્ય પાઠતઃ ।
શ્રાદ્ધકાલે પઠેન્મર્ત્યો નયેત્સ્વર્ગં પિતામહાન્॥ ૫૭॥
ભૂર્જે લિખિત્વા કવચં મસ્તકે ધારયેદ્યદિ ।
યત્ર તત્ર વિપન્નોઽપિ વારાણસ્યાં મૃતો ભવેત્॥ ૫૮॥
મુનિભિઃ કથિતં દેવ્યાઃ જાહ્નવ્યાઃ કવચોત્તમમ્ ।
યૂયં પઠધ્વં સતતં સદ્ગતિં  સમવાપ્સ્યથ॥ ૫૯॥
॥ ઇતિ શ્રીબ્રહ્માણ્ડપુરાણે ઋષિસનત્કુમારસંવાદે
ગઙ્ગાયા  દિવ્યમઙ્ગલં  નામ કવચં સમ્પૂર્ણમ્॥
શુભમસ્તુ ।
શુભમસ્તુ સર્વજગતઃ ।
॥ શ્રીગઙ્ગાયૈ  નમઃ॥

